
ಕಲಮರಾಲವಿಹಂಗಮವಾಹನಾ ಸಿತದುಕೂಲವಿಭೂಷಣಲೇಪನಾ ।
ಪ್ರಣತಭೂಮಿರುಹಾಮೃತಸಾರಿಣೀ  ಪ್ರವರದೇಹವಿಭಾಭರಧಾರಿಣೀ  ॥ ೧॥
ಅಮೃತಪೂರ್ಣಕಮಂಡಲುಧಾರಿಣೀ ತ್ರಿದಶದಾನವಮಾನವಸೇವಿತಾ  ।
ಭಗವತೀ ಪರಮೈವ ಸರಸ್ವತೀ  ಮಮ ಪುನಾತು ಸದಾ ನಯನಾಂಬುಜಮ್ ॥ ೨॥
ಜಿನಪತಿಪ್ರಥಿತಾಖಿಲವಾಙ್ಮಯೀ   ಗಣಧರಾನನಮಂಡಪನರ್ತಕೀ ।
ಗುರುಮುಖಾಂಬುಜಖೇಲನಹಂಸಿಕಾ ವಿಜಯತೇ ಜಗತಿ ಶ್ರುತದೇವತಾ  ॥ ೩॥
ಅಮೃತದೀಧಿತಿಬಿಂಬಸಮಾನನಾಂ ತ್ರಿಜಗತೀಜನನಿರ್ಮಿತಮಾನನಾಮ್  ।
ನವರಸಾಮೃತವೀಚಿಸರಸ್ವತೀಂ  ಪ್ರಮುದಿತಃ  ಪ್ರಣಮಾಮಿ  ಸರಸ್ವತೀಮ್  ॥ ೪॥
ವಿತತಕೇತಕಪತ್ರವಿಲೋಚನೇ  ವಿಹಿತಸಂಸೃತಿದುಃಕೃತಮೋಚನೇ ।
ಧವಲಪಕ್ಷವಿಹಂಗಮಲಾಂಛಿತೇ ಜಯ ಸರಸ್ವತಿ  ಪೂರಿತವಾಂಛಿತೇ ॥ ೫॥
ಭವದನುಗ್ರಹಲೇಶತರಂಗಿತಾಸ್ತದುಚಿತಂ   ಪ್ರವದಂತಿ  ವಿಪಶ್ಚಿತಃ  ।
ನೃಪಸಭಾಸು ಯತಃ ಕಮಲಾಬಲಾಕುಚಕಲಾಲಲನಾನಿ ವಿತನ್ವತೇ  ॥ ೬॥
ಗತಧನಾ ಅಪಿ ಹಿ ತ್ವದನುಗ್ರಹಾತ್   ಕಲಿತಕೋಮಲವಾಕ್ಯಸುಧೋರ್ಮಯಃ  ।
ಚಕಿತಬಾಲಕುರಂಗವಿಲೋಚನಾ ಜನಮನಾಂಸಿ ಹರಂತಿತರಾಂ ನರಾಃ ॥ ೭॥
ಕರಸರೋರುಹಖೇಲನಚಂಚಲಾ ತವ ವಿಭಾತಿ ವರಾ ಜಪಮಾಲಿಕಾ ।
ಶ್ರುತಿಪಯೋನಿಧಿಮಧ್ಯವಿಕಸ್ವರೋಜ್ಜ್ವಲತರಂಗಕಲಾಗ್ರಹಸಾಗ್ರಹಾ        ॥ ೮॥
ದ್ವಿರದಕೇಸರಿಮಾರಿಭುಜಂಗಮಾಸಹನತಸ್ಕರರಾಜಿರುಜಾಂ   ಭಯಮ್ ।
ತವ ಗುಣಾವಲಿಗಾನತರಂಗಿಣಾಂ ನ ಭವಿನಾಂ ಭವತಿ ಶ್ರುತದೇವತೇ  ॥ ೯॥
ಓಂ ಹ್ರೀಂ  ಕ್ಲೀಂ  ಬ್ಲೀಂ (೧) ತತಃ ಶ್ರೀಂ  ತದನು ಹಸಕಲ ಹ್ರೀಮಥೋ  ಐಂ ನಮೋಽಂತೇ
ಲಕ್ಷಂ ಸಾಕ್ಷಾಜ್ಜಪನ್  (೨) ಯಃ ಕರಸಮವಿಧಿನಾ ಸತ್ತಪಾ  ಬ್ರಹ್ಮಚಾರೀ   ।
ನಿರ್ಯಾಂತೀ ಚಂದ್ರಬಿಂಬಾತ್  ಕಲಯತಿ ಮನಸಾ ತ್ವಾಂ  ಜಗಚ್ಚಂದ್ರಿಕಾಭಾಂ 
ಸೋಽತ್ಯರ್ಥಂ  ವಹ್ನಿಕುಂಡೇ  ವಿಹಿತಘೃತಹುತಿಃ ಸ್ಯಾದ್  ದಶಾಂಶೇನ(೩) ವಿದ್ವಾನ್  ॥
೧೦॥

ರೇ ರೇ ಲಕ್ಷಣಕಾವ್ಯನಾಟಕಕಥಾ (೪) ಚಂಪೂಸಮಾಲೋಕನೇ-

(೫)ಕ್ವಾಯಾಸಂ  ವಿತನೋಷಿ(೬) ಬಾಲಿಶ ಮುಧಾ ಕಿಂ ನಮ್ರವಕ್ತ್ರಾಂಬುಜಃ   ।
ಭಕ್ತ್ಯಾರಾಧಯ  (೭) ಮಂತ್ರರಾಜಸಹಸಾ  ಯೇನಾ(೮)ನಿಶಂ ಭಾರತೀಂ
ತೇನ(೯) ತ್ವಂ  ಕವಿತಾವಿತಾನಸವಿತಾದ್ವೈತಪ್ರಬುದ್ಧಾಯಸೇ    ॥ ೧೧॥
ಚಂಚಚ್ಚಂದ್ರಮುಖೀ   ಪ್ರಸಿದ್ಧಮಹಿಮಾ   ಸ್ವಾಚ್ಛಂದ್ಯ   (೧೦)ರಾಜ್ಯಪ್ರದಾ  -

ಽನಾಯಾಸೇನ ಸುರಾಸುರಗಣೈರಭ್ಯರ್ಥಿತಾ (೧೧) ಭಕ್ತಿತಃ  ।
ದೇವೀ ಸಂಸ್ತುತವೈಭವಾ  ಮಲಯಜಾಲೇಪಾಂಗರತ್ನದ್ಯುತಿಃ 
ಸಾ ಮಾಂ ಪಾತು ಸರಸ್ವತೀ  ಭಗವತೀ ತ್ರೈಲೋಕ್ಯಸಂಜೀವಿನೀ   ॥ ೧೨॥
ಸ್ತವನಮೇತದನೇಕಗುಣಾನ್ವಿತಂ   ಪಠತಿ ಯೋ ಭಾವಿಕಃ ಪ್ರಮನಾಃ  ಪ್ರಗೇ  ।
ಸ ಸಹಸಾ ಮಧುರೈರ್ವಚನಾಮೃತೈರ್ನೃಪಗಣಾನಪಿ ರಂಜಯತಿ ಸ್ಫುಟಮ್  ॥ ೧೩॥
॥ ಇತ್ಯನುಭೂತಸಿದ್ಧಸಾರಸ್ವತಸ್ತವಃ     ಪರಿಪೂರ್ಣಃ ॥
Footnote ೧ ಓಂ ಹ್ರೀಂ  ಶ್ರೀಂ  ಕ್ಲೀಂ  ಬ್ಲೂಂ  ಇತಿ ಪಾಠಾಂತರಮ್ ।
೨ ೦ಜಪೇತ್ ಯಃ । ೩ ಸಂಸೇವಿ ವಿದ್ವಾನ್  । ೪ ತಥಾ । ೫ ೦ಲೋಕನೇಷ್ವಾಯಾಸಮ್  ।
೬ ವಿತನೋತಿ । ೭ ೦ರಾಧನ । ೮ ತೇನಾ೦। ೯ ಯೇನ । ೧೦ ಸ್ಯಾತ್  ಸದ್ಯರಾಜ್ಯ೦   ।
೧೧ ೦ರಭ್ಯರ್ಚಿತಾ  ।

